
KARYER ATMOSFERASIDAGI ZARARLI GAZLARLARNI 

NEYTRALIZATSIYALASH CHORA TADBIRLARI. 

 

F.R. Usmonov 

Osiyo xalqaro universiteti 

 “Umumtexnik fanlar” kafedrasi o’qituvchisi 

 

Annotatsiya: Mazkur maqolada ochiq usulda kon qazib olish (karyerlar) jarayonida 

atmosferaga ajraladigan zararli gazlar va ularni zararsizlantirish usullari haqida batafsil 

ma’lumot berilgan. Uglerod oksidi, azot oksidlari, aldegidlar, oltingugurt gazi kabi zararli 

gazlarning fizikaviy va kimyoviy xususiyatlari tahlil qilingan. Ushbu gazlarni tozalashda 

qo‘llaniladigan sorbsion (absorbsion va adsorbsion), katalitik, termik va aralash 

usullarning ishlash mexanizmi yoritilgan. Shuningdek, aspiratsion tizimlar, tabiiy va sun’iy 

shamollatish vositalari yordamida zararli aralashmalarni karyerdan chiqarish usullari 

ko‘rib chiqilgan. Ish joylarida qulay mikroiqlim yaratishning texnik yechimlari – 

konditsionerlar va ularning vazifalari haqida ham to‘xtalib o‘tilgan. 

Kalit so‘zlar: Karyer atmosferasi, zararli gazlar, uglerod oksidi, absorbsion usul, 

xemosorbsiya, katalitik tozalash, termik tozalash, aspiratsiya, tabiiy shamollatish, sun’iy 

shamollatish, konditsioner, mikroiqlim. 

 

Kirish: Karyer atmosferasiga uglerod oksidi, azot oksidlari, aldegidlar, oltingugurt 

gazi kabi qator zararli gazlar turli manbalardan ajralib chiqadi. Bu gazlarning tabiati har xil 

bo‘lib, ularning har biri o‘ziga xos fizikaviy va kimyoviy xususiyatlarga ega. Ularni 

neytralizatsiyalash uchun sorbsion (absorbsion va adsorbsion), katalitik gaz tozalash, 

termik gaz tozalash va aralash gaz tozalash usullaridan foydalanish mumkin. 

Absorbsion gaz tozalash gaz yutuvchi suyuqlik yordamida gazni yutishdan iborat 

bo‘lib, unda gaz u yoki bu darajada suyuqlikda eriydi. Bunda fizikaviy absorbsiya va 

xemosorbsiya sodir bo‘ladi. Fizikaviy absorbsiyada kimyoviy reaksiya, ya’ni gazning 

suyuqlikda oddiy erishi sodir bo‘ladi. 

Azot oksidi va aldegidlar kabi oson eriydigan gazlarning suvda yutilib ketishi 

(erishi) fizikaviy absorbsiyaga misol bo‘ladi. Xemosorbsiyada absorbsiyalanuvchi 

komponent suyuq fazada kimyoviy birikmaga bog‘lanadi. Bunga azot ikki oksidi bilan 

zaharli natriy, shuningdek, uglerod oksidi bilan ammiak tuzi eritmasining o‘zaro birbiriga 

ta’sir etishi misol bo‘ladi. Karyer atmosferasini katalitik gazdan tozalashda havo tarkibida 

oz miqdorda zararli moddalar mavjud bo‘lsa, kimyoviy reaksiya sodir bo‘ladi, natijada 

xavfsiz moddalar hosil bo‘ladi yoki reaksiyaning tezligi o‘zgaradi. 

Qattiq katalizatorlardan foydalanganda gaz reaksiyasi katalizi qattiq faza yuzasida 

(sathida) sodir bo‘ladi. Qattiq katalizator sifatida metallar, ularning oksidlari, sulfidlar 

(metallar bilan oltingugurt birikmasi), mis, marganes, nikel, simob kabi qator metallarning 

har xil tuzlari va boshqa birikmalardan foydalanish mumkin. 

Biror katalizatorning faolligini reaksiya ketayotgan sath maydoni belgilaydi. 

Shunga ko‘ra ishlab chiqarishda, odatda, maydalangan katalizatorlardan foydalaniladi. 

Amaliyotda platinali va palladiyli katalizatorlar ham mavjud, biroq ular qimmat va ma’lum 

darajada kamyob bo‘lganligi tufayli ulardan kam foydalaniladi. 

Karyer atmosferasini termik usulda normallashtirishda kichik hajmdagi uglerod 

oksidi, uglevodorod, aldegidlar va boshqa organik birikmalar ularning olovlanish 

(chaqnash) haroratidan yuqori haroratda yondiriladi. Buning uchun kislorod yetarli 

darajada bo‘lishi kerak. Ayrim gazlarning ma’lum miqdori oddiy havoda ham yonishi 

mumkin. Masalan, uglerod oksidining havo tarkibidagi miqdori 12,5 % va undan ko‘p 

bo‘lsa, bu gaz havoda bemalol yonadi. 

Karyer atmosferasida bir necha xil gaz bo‘lib, havoni ulardan bir vaqtda tozalash 

zarur bo‘lsa, unda karyer havosini normallashtirish uchun bir necha gaz tozalash usullari 

kombinatsiyasidan foydalaniladi. Bunda quyidagi kombinatsiyalar bo‘lishi mumkin: 

absorbsion va katalitik gaz tozalash, termik va katalitik gaz tozalash va boshqa 

kombinatsiyalar. 

Karyerdan zararli aralashmalarni chiqarib tashlash. 

Qazishdan bo‘shagan maydondagi zararli aralashmalarni karyerdan chiqarib 

tashlashga maxsus aspiratsion tizimlar barpo qilish, karyerni tabiiy va sun’iy shamollatish 

orqali erishish mumkin. 

Maxsus aspiratsion tizimlar zararli moddalarni hosil bo‘lgan joyidan so‘rib olib, 

keyin ularni qazishdan bo‘shagan maydon tashqarisiga chiqarib tashlaydi. Zararli 

moddalarni chiqarib tashlash ularning tarqalishiga qo‘yiladigan talablar va ruxsat etilgan 

konsentratsiyasini hisobga olgan holda amalga oshiriladi. 

Karyerlarni tabiiy shamollatishda shamol va termik energiya kuchlaridan 

foydalaniladi. Bu kuchlarning ta’siri odamlarning ularga bo‘lgan munosabatiga nisbatan 

kuchli va kuchsiz bo‘lishi mumkin. Masalan, qazishdan bo‘shagan maydon atmosferasiga 

shamolning ta’siri kuchli bo‘lgani uchun qoplama jins ag‘darmalarini karyer yer yuzi 

konturidan uzoqqa joylashtirish, karyer bortlariga havo oqimi og‘ish profiliga mos 

keladigan shakl berish talab etiladi. Karyerni sun’iy shamollatishda zararli moddalarni turli 

qurilmalar, inshootlar yordamida karyerdan chiqarib tashlanadi. Bu ishni mustaqil sun’iy 

shamollatish, mustaqil yoki tabiiy shamollatish, chang tutish va chang bostirishlar bilan 

birgalikda amalga oshirish mumkin. 

Ish joylarida mikroiqlim hosil qilish 

Ochiq usulda konlarni qazib olishning rivojlanishi karyerlarda bajariladigan barcha 

jarayonlarni (asosiy va yordamchi) to‘la mexanizatsiyalash va avtomatlashtirish asosida 

amalga oshiriladi. Bu esa, o‘z navbatida, kontransport uskunalarining, burg‘ilash 

stanoklarining kabinalarida ishlaydigan ishchilar sonining oshib borishiga olib keladi. 

Kabinalarda turli omillar ta’sirida atrofmuhit atmosferasidan farq qiladigan 

mikroiqlim hosil bo‘ladi. Bu iqlim issiqlik parametrlariga nisbatan keskin namoyon 

bo‘ladi. Shu sababli kabinalarda konditsioner yordamida odamlar uchun qulay (maqbul) 

havo muhiti – mikroiqlim hosil qilinadi. 

Konditsionerlar havoni chang va zarrali gazlardan tozalaydi. Shuningdek, 

kabinalarda havoning harorati, namligi va tezligining maqbul parametrlarini saqlab turadi. 

Xulosa: Ochiq usulda kon qazib olish jarayonida karyer atmosferasida hosil 

bo‘ladigan zararli gazlarni zararsizlantirish va havoni normallashtirish zamonaviy 

texnologiyalar va kompleks yondashuvlarni talab etadi. Absorbsion, katalitik va termik 

usullarning kombinatsiyalangan qo‘llanilishi samaradorlikni oshiradi. Zararli moddalarni 

karyerdan chiqarib tashlashda aspiratsion tizimlar, tabiiy va sun’iy shamollatish muhim rol 

o‘ynaydi. Ishchi joylarda konditsionerlar yordamida sog‘lom va xavfsiz mikroiqlimni 

ta’minlash esa mehnat unumdorligi va salomatlikni saqlashda asosiy omillardan biridir. 

